
     డెంతయుఁ గ్రొత్తలాగుగ మహీతలభర్తకుఁ బవ్వళింపఁగన్.79

వ. అది సుషిరకుడ్యస్తంభయంత్రం బగుగృహం బవ్విధంబు రాజు మొదలగువా రెవ్వ

     రెఱుంగ రక్కాలంబున కాయతం బైన జగతీనాథుం డభినవంబును మనోహరంబు

     ను నగుట నంద నిద్రించుచుండు నంత నొక్కనాఁడు.
80

గీ. రాజ్ఞిదాదికిఁ బుత్రియుఁ బ్రాణసమయు, నైన మేఖలయనుదాసి యడ్డులేక

     రాజు నెచ్చెలి యైనచారాయణాఖ్య, విప్రుతోఁ గలహించిన విధ మెఱింగి.
81

క. మకరందికయును సుమతియు, సుకుమారిక యనఁగ రత్నసుందరి పరిచా

     రికలు నగరిలో మువ్వురు, నొకచో నేకాంతగోష్టి నుండుచుఁ దమలోన్.
82

వ. చారాయణమేఖలావివాదప్రసంగంబు లగుమాట లాడుచుండ నందు సుమతి యి

     ట్లనియె.
83

క. మొగమోట గరిమ మడకువ, తగ వుచితము మెలపు పెంపు తాలిమి యివి లో

     నగుసుగుణంబులు వలవదె, నగళ్ళలోఁ దిరుగు పరిజనంబుల కెల్లన్.
84

క. పోరఁ దొడంగిరి కంటిరె, చారాయణమేఖలలు విచారింపరు రా

     త్రీరమణు నెదుటఁబడినను, నేరక యిటుఁ గినుక పుట్టునే యిరువురకున్.
85

క. నైజగుణంబునఁ దమమది, రాజస మప్పటికిఁ గప్పి ప్రజతో నాయా

     యోజఁ జరించినయంతనె, రాజులు సాధు లని నమ్మరా దెవ్వరికిన్.
86

క. చలమున సన్నపుఁగార్యం, బులకై తమలోనఁ బ్రజలు పోరినఁ బతి యు

     త్తలుఁ డైనఁ జెడరె వాదం, బుల శశముఁ గపింజలంబుఁ బొలిసినభంగిన్.
87

వ. అక్కథ యె ట్లనిన.
88

క. నర్మదతటమున హింసా, కర్మం బొరు లెఱుఁగకుండఁ గాఁపుర ముండున్

     ధర్మమునఁ జరించు కపట, ధార్మిక మొక్కపులి యొక్కతరుకుంజమునన్.
89

వ. ఇట్లు వర్తింపుచుండ నొక్క నాఁ డవ్వనంబున మృగంబు లెల్లఁ బెద్దయు నమ్మి త

     మ్ముఁ బరిపాలించుట వేఁడిన నదియును హింసాధర్మంబున దండనం బొనరింపంగా

     ని న్యాయాన్యాయంబులు నిర్ణయించి మిమ్ముఁ దగుభంగి శిక్షింపఁగలవాడ నని

     యె నవ్విధం బట్లు చెల్లుచుండ నొక్కనాఁడు.
90

క. ఒక్కయెడం దమలో నొక, బొక్కకు వా దడిచి శశకముఁ గపింజలముం

     గ్రక్కునఁ బఱతెంచి పులికి, మ్రొక్కుచు నిజపాద మిరువురుం జెప్పుటయున్.
91

వ. ఆవ్యాఘ్రంబును వానితోడ.
92

గీ. ముదిసినారము కానము మున్నవోలె, శ్రవణములు దూరమును వినుశక్తి లేదు.

     కదియఁ జనుదెంచి చెప్పుడు కార్య మనుఁడు, నవియుఁ దేకువమాలి డాయంగనడువ.
93

